
Ársfrágreiðing skúlaárið 2024-25
12. novembur í fjør var skúlastýrisval. Úrslitið var, at Ragna Fløhamar Absalonsen, Absalon Matras Sjúrðarson og Gunnar Staksá vórðu vald sum foreldraumboð í skúlastýrið fyri Viðareiðis skúla. Inger Karlsen og Jonhild Viderø Jacobsen vórðu valdar ávíkavist 1. og 2. eykalimur. Fyri kommununa blivu Marita Sumberg og Kári Viderø Olsen vald, og læraraumboðið er Anni Sørensen. Jensebeth Absalonsen er skrivari. Skúlastýrið skipaði seg stutt undan jólum, og Absalon varð valdur til formann. Ragna er næstforkvinna.
Landsstýrismaðurin í Barna- og útbúgvinarmálum, Djóni Nolsøe Joensen, álegði í heyst skúlunum at áseta nýggjar atferðarreglur skúlans við fyriliti fyri at tálma fartelefonnýtsluna í skúlatíðini. Á øllum 4 fundunum, sum hava verið í tíðarskeiðnum, skúlastýrið hevur sitið, hava vit m.a. arbeitt við hesum. Á fyrsta fundinum bleiv kunnað um boðini frá landsstýrismanninum, og síðani hevur verið arbeitt við at dagføra telefonpolitikkin á skúlanum. Stýrið hevur orðað nýggjan telefonpolitikk fyri skúlan, sum kemur í gildi við skúlaársbyrjan.
Síðstu árini eru næmingarnir í 7. flokki farnir til Klaksvíkar ein dag um vikuna at ganga í skúla. Orsøkin til hetta hevur verið, at næmingarnir skulu hava tað lættari við at fara í 8. flokk í Klaksvík, tí teir kenna umstøðurnar, næmingarnar og lærararnar. Hetta hevur skúlastýrið saman við leiðsluni á Skúlastrøð í Klaksvík valt at halda fram við og víðka. Hetta merkir, at næmingarnir í 7. flokki framyvir fara at ganga í skúla í Klaksvík ein dag um vikuna alt árið. Ætlanin er, at teir fáa undirvísing í alis- og evnafrøði, lívfrøði og møguliga samfelagsfrøði í Klaksvík.
Umframt hetta hava umboð fyi skúlastýrið luttikið á ymiskum fundum og ráðstevnum, sum hava verið í vár. Gunnar var í Havn leygardagin 05. apríl til aðalfundin hjá Heim & Skúli, har tað m.a. varð umrøtt, hvat eitt skúlastýrið er, hvørjar avgerðir kunnu takast, og hvussu skúlastýrið arbeiðir.
Fleiri umboð fyri skúlastýrið vóru eisini á felagsfundi fyri skúlastýrini í Norðoyggjum, sum var hildin á Skúlatrøð. Her kunnaðu ymisku skúlastýrini stutt um, hvat tey tókust við á teirra skúlum. Eisini var framløga um eina útbygda foreldrasamrøðu, sum verður brúkt, tá barnið skiftir skúlaumhvørvi.
3. mai vóru Anni og Absalon til ráðstevnu á Hotel Hafnia. Fleiri áhugaverd og viðkomandi viðurskifti vórðu umrødd á hesari ráðstevnu. Serliga gott var tað at fáa íblástur frá øðrum skúlastýrum, hvussu tey hava orðað telefonpolitikkin, sum tey hava sett í verk á teirra skúlum.
Vegna skúlastýrið í Viðareiðis skúla

